
Pengenalan
Tanaman hiasan di dalam rumah menjadi trend pada masa 
kini memandangkan kebanyakan rumah kediaman mempunyai 
ruangan yang terhad terutamanya di kawasan bandar. Biasanya 
pemaju lebih menumpukan pembinaan rumah kediaman 
bertingkat seperti kondominium, pangsapuri dan flat kos rendah. 
Rumah kediaman jenis ini mempunyai keluasan yang terhad iaitu 
400 – 1,800 kaki persegi sahaja. Keluasan yang terhad dengan 
jumlah isi rumah yang ramai boleh meningkatkan pembebasan 
gas karbon dioksida di dalam rumah kediaman. Tambahan pula, 
reka bentuk rumah kediaman jenis ini kurang menumpukan 
kepada aliran udara yang sesuai dan efektif, seterusnya 
meningkatkan lagi pengumpulan gas toksik yang terperangkap 
di dalam ruang kediaman.
	 Kebanyakan syarikat komersial telah menawarkan peralatan 
bagi mengatasi masalah kualiti udara bagi rumah kediaman. 
Namun begitu, harga yang perlu dibayar dengan perkhidmatan 
yang ditawarkan agak tinggi. Pendekatan ini menyukarkan 
golongan berpendapatan rendah untuk memiliki peralatan 
tersebut. Penggunaan pokok hiasan di dalam rumah boleh 
menjadi satu alternatif bagi menyerap gas berbahaya di udara 
dan memperbaiki kualiti udara terutamanya di ruang tertutup 
khususnya di kawasan yang mempunyai masalah aliran udara 
yang tidak sempurna. Di samping menjadi medium bagi 
mengatasi dan memperbaiki kualiti udara di dalam rumah, 
pokok hiasan ini juga mampu menjadi elemen landskap lembut 
yang menarik bagi rumah kediaman. Kehadiran pokok hiasan ini 
mampu meningkatkan lagi semangat dan produktiviti, menjadi 
lebih fokus, menguatkan memori, malah dapat menghilangkan 
tekanan dan keletihan kepada penghuni bangunan.
	 Kajian yang dilakukan oleh Associated Landscape Contractors of 
America (ALCA) dan National Aeronautics and Space Administration 
(NASA) menunjukkan bahawa terdapat beberapa tanaman hiasan 
dalaman yang mampu menyerap gas. Lidah mertua (Sansevieria 
trifasciata) atau ‘snake plant’ dikatakan mampu untuk menyerap 
nitrogen oksida dan formaldehid (formalin). Selain itu, pokok 
labah-labah atau ‘spider plant’ (Chlorophytum comosum) juga 
merupakan salah satu daripada tiga tumbuhan yang dianggap 
terbaik oleh NASA untuk menghilangkan formalin dari udara. 



104

Selain menyerap formalin, tumbuhan ini mampu menghilangkan 
karbon monoksida dan toksin atau kekotoran lain di udara. 
‘Bamboo palm’ (Chamaedorea seifrizii) adalah sejenis pokok palma 
renek didapati mampu meneutralkan formalin dan bertindak 
sebagai pelembap semula jadi. Hasil kajian ini mampu menjadi 
kajian rintis bagi mengenal pasti ciri-ciri tanaman hiasan dalaman 
dan kemampuannya untuk membersihkan udara.
	 Pusat Penyelidikan Hortikultur MARDI telah mengambil 
inisiatif dengan mengumpul dan menyaring beberapa spesies 
yang berpotensi untuk digunakan sebagai tanaman hiasan 
dalaman yang menarik dan berfungsi bagi menyerap gas toksik. 
Melalui kajian dan penilaian yang dijalankan, telah dapat 
dibuktikan bahawa spesies Ledebouria petiolata adalah salah 
satu spesies tanaman hiasan di dalam bangunan yang mampu 
menyerap gas toksik, seterusnya meningkatkan kualiti udara dan 
memberikan nilai estetika di dalam bangunan.

Botani
Ledebouria petiolata yang dikenali juga dengan nama leopard lily 
atau little white soldiers tergolong dalam genus Hyacinth daripada 
keluarga Asparagaceae. Terdahulu, tanaman yang dijumpai di 
pinggir hutan dan tebing sungai ini dikenali sebagai Drimiopsis 
maculate. Tanaman renek yang mempunyai bebawang ini sangat 
tahan lasak dan lebih menyukai kawasan bernaung. Tanaman 
ini mempunyai daun berbintik-bintik indah yang menjadi daya 
tarikan utama yang menghasilkan bunga putih kecil di hujung 
tangkai yang panjang.

Morfologi
Ledebouria petiolata adalah tumbuhan bebawang yang tumbuh 
rendah dan menegak serta boleh mencapai ketinggian 10 – 15 cm. 
Tumbuhan ini membiak dengan cepat, tumbuh berumpun dan 
boleh mencapai diameter kanopi 20 – 30 cm. Organ penyimpanan 
ialah bebawang yang berwarna putih dan diselaputi kelopak 
bebawang berwarna malar hijau (Gambar 1). Tumbuhan 
ini mempunyai daun berbentuk hati dengan panjang daun 
10 – 15 cm dan lebar daun 4 – 6 cm pada tangkai daun di antara 
7 – 12 cm tinggi. Daunnya berwarna hijau muda ke hijau gelap 
dengan permukaan daun berbintik-bintik gelap (Gambar 2).

Kegunaan
Ledebouria petiolata berpotensi dijadikan tanaman pasuan 
(Gambar 3) untuk hiasan dalaman. Tanaman ini sesuai diletakkan 
di persekitaran dalam bangunan seperti bilik tidur, ruang 
tamu, ruang makan dan ruangan pejabat dengan keamatan 
cahaya 100 – 150 lux dan kelembapan persekitaran 52 – 55% 
(Gambar 4). Spesies ini juga tumbuh dengan baik di kawasan 
parkir kereta berbumbung, patios dan ruang legar bangunan. 

Gambar 1. (a) Bebawang dan (b) kelopak bebawang pokok Ledebouria petiolata

a b

Gambar 2. Daun berwarna hijau muda 
ke hijau gelap dengan permukaan daun 
bertompok gelap

Gambar 3. Ledebouria petiolata sebagai 
tanaman pasuan

Gambar 4. Tanaman pasuan 
diletak di dalam pejabat

Pertumbuhan Ledebouria petiolata yang baik mempunyai bacaan 
klorofil 45 – 55 pada SPAD meter (Jadual 1). Bahan tanaman 
dengan bacaan klorofil yang rendah iaitu bacaan SPAD meter 
kurang 45 perlu dikeluarkan daripada bangunan dan dipulihkan 
di nurseri dengan naungan 80%. Di samping itu, tanaman 
ini juga mampu menyerap gas toksik seperti Volatile Organic 
Compound (VOC) yang dihasilkan di dalam ruang bangunan 
oleh karpet, kerusi, dinding dan peralatan elektrik. Hasil kajian 
di makmal MARDI, Ledebouria petiolata mampu menyerap 
0.0048 ppm VOC per 1 cm persegi luas permukaan daun di 
dalam bekas kaca berbentuk empat segi tepat, berukuran 33 cm 
lebar x 35 cm tinggi x 64 cm panjang.

Jadual 1. Pertumbuhan Ledebouria petiolata di persekitaran dalaman bangunan

Minggu Tinggi 
(cm)

Kanopi 
(cm)

Bil. daun Panjang daun
(cm)

Lebar daun 
(cm)

Kandungan klorofil 
(nilai SPAD)

0 18.40a 17.90a 4.10a 8.80a 4.68a 55.18a

4 19.30a 22.50a 4.40a 9.48a 5.23a 55.12a

8 19.70a 22.65a 4.65a 9.85a 5.05a 50.31a

12 22.15a 24.20a 4.95a 11.28a 5.43a 45.59b

abc Nilai dalam baris yang sama yang mempunyai huruf yang sama tidak berbeza dengan signifikan 
pada p <0.05 mengikut ujian LSD

Pembiakan
Ledebouria petiolata sangat mudah tumbuh dan berkembang 
biak. Bebawang (Gambar 5) dan kelopak bebawang (Gambar 6) 
daripada rumpun bebawang yang sihat dan bebas daripada 
penyakit boleh digunakan sebagai sumber bahan tanaman. 
Bagi memastikan kebolehtahanan bahan tanaman, bebawang 
berdiameter 1.5 – 3.5 cm boleh digunakan. Bahan tanaman boleh 
ditanam dalam medium pembiakan yang poros seperti pasir, 
perlit dan vermikulit. Bagi memastikan pertumbuhan pokok yang 
baik, bahan tanaman hendaklah ditempatkan di nurseri dengan 
90% teduhan.
	 Kebiasaannya, bebawang mengambil masa enam minggu 
untuk mengeluarkan mata tunas dan akar (Gambar 7). Manakala 
kelopak bebawang mengambil masa lapan minggu untuk berakar 
dan mengeluarkan pucuk baharu, tetapi menghasilkan bilangan 
anak yang banyak iaitu 3 – 5 anak bagi setiap kelopak bebawang 
(Gambar 8). Apabila anak benih di dalam bekas semaian sudah 
mencapai 5 – 10 cm tinggi, mempunyai 3 – 5 helai daun dan 
berkeadaan sihat, ia hendaklah dipindahkan ke dalam polibeg 
atau pasu.

Penanaman
Ledebouria petiolata boleh dialih ke dalam medium penanaman 
yang poros agar sentiasa lembap bagi mendapatkan pertumbuhan 
tanaman yang baik. Medium yang sesuai digunakan adalah 
seperti peatmoss, vermikulit, perlit atau campurannya. 



107

Gambar 5. Sumber bahan tanaman yang sihat dan bebas penyakit 
untuk pembiakan daripada bebawang bagi Ledebouria petiolata

Gambar 6. Sumber bahan tanaman 
yang sihat dan bebas penyakit 
untuk pembiakan daripada 
(a) kelopak bebawang dan 
(b) kelopak bebawang berdaun bagi 
Ledebouria petiolata

a

b

Gambar 7. Anak pokok terhasil daripada 
bebawang Ladebouria petiolata

Disyorkan campuran 
medium vermikulit, 
perlit dan peatmoss 
dalam nisbah 2:1:1 atau 
campuran medium 
vermikulit, perlit dan 
tanah dalam nisbah 2:1:1. 
Bahan tanaman hendaklah 
diletakkan di bawah 
naungan sekurang-
kurangnya 80% teduhan 
cahaya matahari untuk 
pengadaptasian. Setelah 
tanaman stabil, ia bolehlah 
dipindahkan ke dalam 
bangunan sebagai tanaman 
hiasan dalaman.
    Tanaman ini menyukai 

kawasan yang teduh atau separa teduh untuk pertumbuhan yang 
optimum. Tanaman boleh tumbuh di tempat yang cerah, tetapi 
lebih cenderung kepada cahaya pagi. Ia tidak sesuai diletakkan 
di bawah sinaran matahari secara terus bagi mengelakkan 
daun terbakar. Bintik-bintik dedaun lebih menonjol apabila 
diberikan cahaya matahari yang minimum. Secara amnya, 
kadar pertumbuhan Ledebouria petiolata di dalam bangunan 
adalah perlahan. Tanaman yang menunjukkan simptom seperti 
warna daun berubah ke hijau muda dan kemudian kuning, 
bintik pada daun dan daun bergulung hendaklah dikeluarkan 
semula dari bangunan dan diletakkan di bawah naungan 
80% untuk pemulihan bagi mendapatkan impak dedaun yang 
sentiasa cantik.

Pembajaan
Pembajaan boleh dilakukan selepas bahan tanaman stabil 
(Gambar 9). Tanaman boleh dibaja dengan menggunakan 

baja sebatian NPK hijau (15:15:15) 
sebanyak 1 g/pokok setiap bulan. 
Pastikan butiran baja tidak terkena 
pada tanaman semasa membaja 
bagi mengelakkan tanaman melecur. 
Penggunaan baja organik juga 
digalakkan bagi memperbaiki struktur 
tanah, contohnya seperti Jutani dan 
kompos diberikan setiap 5 – 6 bulan 
sekali selepas penanaman. Pembajaan 
tambahan juga boleh diberikan seperti 
foliar yang diberikan seminggu sekali 
agar bahan tanaman hidup subur.

Gambar 8. Anak pokok terhasil daripada kelopak bebawang 
Ladebouria petiolata

Gambar 9. Bahan tanaman Ledebouria petiolata 
yang telah stabil

Perosak dan penyakit
Pemerhatian berkala hendaklah 
dilakukan bagi mengatasi masalah 
serangan perosak dan penyakit 
yang berkesan. Antara perosak 
dan penyakit utama pada tanaman 
Ledebouria petiolata adalah bintik 
daun atau Colletotrichum gleosporoides 
(Gambar 10) yang menyebabkan 
kehadiran bintik berpusar pada 
permukaan daun. Sekiranya terdapat 
simptom tersebut, buang daun yang 
diserang. Kawalan biologi juga 
boleh dilakukan dengan menyembur 
tanaman menggunakan biofungisid 
yang mengandungi Trichoderma 
atau Bacillus. Bagi kawalan kimia, tanaman boleh disembur 
dengan racun perosak yang mengandungi perawis aktif seperti 
mancozeb, propineb dan propiconazole.

Penyiraman
Tanaman memerlukan air yang optimum untuk pembesaran 
pokok. Semasa cuaca panas, tanaman memerlukan lebih banyak 
air. Disyorkan penyiraman dilakukan 2 – 3 hari sekali pada 
waktu pagi. Biarkan medium tanaman kering sepenuhnya antara 
penyiraman. Tujuannya adalah untuk mendapatkan tanaman 
yang sihat dan segar.

Kesimpulan
Ledebouria petiolata sangat sesuai dijadikan tanaman hiasan 
dalaman yang mampu menyerap gas toksik di samping memberi 
kesan landskap yang unik di dalam ruang kediaman. Tanaman 
ini mudah dibiakkan secara bebawang dan kelopak bebawang 
bagi menghasilkan anak pokok yang banyak. Penggunaan 
sistem pembiakan kapilari terbuka (OCPS) adalah digalakkan 
bagi menghasilkan bahan tanaman yang berkualiti di samping 
penjagaan yang ringkas dan mudah. Bebawang dan kelopak 
bebawang mengambil masa 6 – 8 minggu untuk berakar dan 
mengeluarkan pucuk baharu. Melalui teknik ini, pengeluaran 
bahan tanaman Ledebouria petiolata dapat dihasilkan secara 
banyak dan efisien, seterusnya berpotensi dikomersialkan sebagai 
tanaman hiasan di dalam bangunan yang mampu menyerap 
gas toksik. Ledebouria petiolata adalah tanaman yang senang 
tumbuh dan tidak memerlukan penjagaan yang rumit. Walaupun 
tanaman yang indah dan menarik ini kecil, tetapi tahan lasak. 
Oleh yang demikian, tanaman ini hanya memerlukan penjagaan 
yang minimum.

Gambar 10. Simptom bintik daun pada 
Ledebouria petiolata

Ringkasan
Ledeuboria petiolata adalah tanaman renek yang mempunyai bebawang dan 
memiliki daun yang menarik serta unik yang berwarna hijau muda ke 
hijau gelap dengan permukaan daun bertompok gelap. Tanaman ini sesuai 
dijadikan hiasan dalaman kerana mampu menyerap gas toksik di samping 
memberi kesan landskap yang unik di dalam kediaman. Tanaman ini mudah 
dibiakkan secara bebawang dan kelopak bebawang bagi menghasilkan 
anak pokok yang banyak. Bebawang dan kelopak bebawang mengambil 
masa 6 – 8 minggu untuk berakar dan mengeluarkan pucuk baharu. Melalui 
teknik ini, pengeluaran bahan tanaman Ledebouria petiolata dapat dihasilkan 
secara massa dan berpotensi untuk dikomersialkan sebagai tanaman hiasan 
dalaman bangunan yang mampu menyerap gas toksik.

Summary
Ledebouria petiolata is an attractive shrub with deciduous bulb and has 
unique and beautiful spotted leaves that are light green to dark green. 
This plant is suitable for indoor decoration because it can absorb toxic gas 
while providing a unique landscape effect in the home. The plant is easy to 
propagate on the bulb and bulb sheath to produce more seedlings. For plant 
to rooting, the bulb and bulb sheath take about 6 – 8 weeks. Through this 
technique, mass propagation and efficient production of Ledebouria petiolata 
can be obtained and further commercialization as an indoor decoration 
plant capable of absorbing toxic gases.

